
Ересектерге қосымша білім берудің ерекшеліктері

Андатпа. Мақалада еліміздегі андрогогикалық білім беру мәселелерінің маңыздылығы 
және ересектерге қосымша білім беру ерекшеліктері, андрогогика ғылымының негiзгi шарттары 
қарастырылады. Сол сияқты ересектердің қосымша білім алуы еліміздің өркениетіміздің дамуының 
негізгі маңызды бағытының бірі екендігін және олардың белгілі бір мамандық бойынша білім 
алуымен шектеліп қоймай, одан әрі білімін жалғастыру, толықтыру, қосымша білімдерін жетілдіру 
арқылы кәсіби әрекетінің тиімділігі, соның негізінде жұмыс орнының сапасы артатындығы 
баяндалады. Елімізде андрогогикалық білім берудің ерекшелігі қоғамда болып жатқан әлеуметтік-
экономикалық өзгерістерге сәйкес білімдер мен дағдылардың қосымша көлемін алуға, ересек 
адамдардың өмір бойы білім алу қажеттіліктерін қанағаттандыруға бағытталғандығында екенін 
көрсетеді. Ересектердің қосымша білім алуына себеп болатын негізгі жағдайлар, қосымша білім 
берудің әр түрлі жолдары, соған сәйкес қосымша білім берудің білімдік қызмет аймағының 
ерекшеліктеріне тоқталады. 

Түйін сөздер: андрогогика, қосымша білім беру, үздіксіз білім, ересектерге қосымша білім 
беру жүйесінің негізгі ереже-талаптары, андрогогикалық білім беру іс-әрекеті.

DOI: https:// doi org/ 10.32523/2616-6895-2019-128-3-42-48

XXI ғасырдағы еліміздің әлеуметтік-экономикалық және рухани өмірінде болып 
жатқан қазіргі өзгерістерге қарай ересектерге қосымша білім беру қазіргі еліміздегі білім 
саясатының басты бағыттарының және қоғамдағы білім беру жүйесінің дамуының жағдайы 
мен болашағын айқындайтын негізгі факторлардың бірі болып табылады. 

Ересектерге білім беру үрдісі жалпы білім беру жүйесінің бөлінбейтін, өзіндік 
ерекшелігі бар маңызды бөлігі болып табылады және ол тұлға дамуында қажет үздіксіз 
білім беруден туындайды. Ересектерге қосымша білім берудің мақсаты қазіргідей жылдам 
дамыған қоғамда еркін еңбек ете алатын және толыққанды өмір сүру үшін білім, білік, 
дағдылармен қамтамасыз ету, қоғам өзгерістеріне қарай бейімделе алуға, алған білімдерін 
кәсіби әлеуетін көтеруге тиімді пайдалана алуға үйрету. 

Қосымша білім беру мазмұнының деңгейі көп жағдайда үздіксіз білім беру 
жүйесіндегі мемлекетіміздің ұлттық саясатына және соған сәйкес жоғары мектептің қазіргі 
жаңаруы еліміздің оқу жүйесінің, қоғамдағы мәдени-рухани жаңғыртуға бағытталған жаңа 
білім беру саясатымен байланысты. 

Ересектерге қосымша білім берудегі үздіксіз білім берудің мәнін педагогикалық 
ғылым тұрғысынан түсіңдіруге тырысып көрсек, ол - табиғат және қоғам мүшелерінің 
адамгершілік, интелектуалдық мәдени және дене дамуы мен кәсіби біліктілігін жоғары 
деңгейге көтеруді мақсат ететін үздіксіз тәрбиелеу мен оқыту процесі. Бұл туралы ЮНЕСКО-
ның әлемдегі білімді дамыту стратегиясында заман талабына жауап беру, әрі қарай даму 
үшін әрбір ересек адам оқу керек екендігі айтылған. Сол сияқты ҚР «Білім туралы» Заңында 
да ересектерге білім беру қоғамда болып жатқан әлеуметтік-экономикалық өзгерістерге 
сәйкес қосымша білімдер мен дағдыларды игеру, ересек адамдардың өмір бойы білім алу 
қажеттіліктерін қанағаттандыруға бағытталу қажеттігі атап көрсетілген [1].

Қазіргі таңда әлеуметтік өмірде білім берудің мәртебесі өзгеруде, ересектердің 
қосымша білім алуы еліміздің экономикалық саясаты, өркениетіміздің дамуының негізгі 

бағытының бірі десек те болады. Осы тұрғыдан ересектер белгілі бір мамандық бойынша 
білім алуымен шектеліп қоймай, одан әрі білімін жалғастыру, толықтыру, қосымша 
білімдерін жетілдіру арқылы кәсіби әрекетінің тиімділігін арттырады, жұмыс орнының 
сапасы артады, соның нәтижесінде еліміз өркениетті әлемдік даму үрдісіне жақындай түседі. 
Ересектерге қосымша білім беру, қайта даярлау түсініктерінің астарында не жатқандығына 
көп естісек те мән бере қоймаймыз, ол үшін ересектерді оқыту мәселесімен айналысатын 
андрогогика ілімін, андрогогикалық білім беруді түсіну қажет. 

Андрогогика - оқыту үрдiсi барысындағы оқытушы мен үйренушiлердiң iс-
әрекеттерiн негiздейтiн, ересектердi оқыту туралы ғылым. Андрогогикалық білім берудің 
ерекшелігі - қоғамда болып жатқан әлеуметтік-экономикалық өзгерістерге сәйкес білімдер 
мен дағдылардың қосымша көлемін алуға, ересек адамдардың өмір бойы үздіксіз білім алу 
қажеттіліктерін қанағаттандыруға бағытталғандығында. 

«Андрогогика» түсінігін 1833 жылы неміс педагогикасының тарихын зерттеуші 
А.Капп ғылыми қолданысқа енгізді. Бұл сөз грек тілінен шыққан (андрос - адам, ер адам, 
агогейн - жетекші) деген «Педагогика» деген сөзбен ұқсастығына қарай құрылған Бұл сөзді 
сөзбе-сөз аударып айтсақ, ол «ересек адамның жетекшісі», ересек адамды бастау, басқару 
болып табылады. 

Бүгінгі күні андрогогика білім беру саласында дербес ғылым, ересектерге қосымша 
білім берудің әлеуметтік тәжірибе өрісі, оқу пәні ретінде. қарастырылуда. Андрогогикада 
негізінен педагогикалық тұрғыда ересек адамдарға қосымша білім беру туралы айтылады. 
Ересектерді оқытудағы андрогогика саласының ғылыми спецификалық ерекшелігін 
танып, білу үшін алдымен оқыту пәнін, андрогогикадағы түсініктер жүйесі сипатталған 
тұжырымдамаларды, ересектердің ғылыми білімі мен трансформациясына ықпал ететін 
негізгі оқыту принциптері мен әдістерін айқындап алу керек: Заманауи ғылым жүйесіндегі 
ересектерді оқытудағы андрогогикалық білімнің орны мен функциялары осыған сәйкес 
айқындалады. Андрогогиканы меңгеру әлеуметтік практикада негізінен ересектерге 
арналған оқыту іс-әрекетінің мәніне сәйкес олардың кәсіби интенсивті білім алуын, 
білімдер мен дағдыларын, қарым-қатынастар құндылықтарын дамытуды көздейді.

Ересектерді оқытудағы қосымша мамандықтардың сипаттамаларын, ерекшелігін 
түсіну үшін андрогогикадағы андрагог мамандарды даярлау құрылымында өзінің орны мен 
білім беру әлеуетін белгілеу маңызды.

Андрогогика үздіксіз даму үстіндегі ғылым. Андрогогика салыстырмалы түрде 
ғылымның жас саласы екеніне қарамай, бүгінде оның әлеуметтік, ғылыми практикалық 
тұрғыда даму процесі қарқынды жүріп жатыр. Десек те, көп жылдан бері «педагогика» 
және «андрогогика» терминдерінің ұқсастықтарына қарамай әлі күнге дейін ересектерді 
оқыту мәселесі туралы пікірлер әр түрлі деңгейде өрбуде. Сондықтан да, педагогиканың 
саласы бойынша семантикалық үздіксіздікті сақтай отырып, «андрогогика» түсінігі 
ересектерге арналған білім ерекшелігін әлі де арнайы зерттеу қажеттілігін көрсетеді. Осы 
қарама- қайшылыққа байланысты, ғылымдар шеңберіндегі андрогогиканың орны әлі дәл 
анықталмаған. Кейбіреулер мұны педагогиканың аналогы болып табылатын пренатальды 
педагогика, мектепке дейінгі педагогика, дидактика, жоғары мектеп педагогикасы сияқты 
бір бөлімі деп түсінеді. Басқалар, ересек адамның табиғат ерекшелігін ескере отырып, 
білім беру пәні ретінде, қосымша білім берумен айналысады дейді. Осы көзқарастың 
жақтаушылары көптеген салаларда ересек адамға қатысты қосымша білім беруді біріктіреді 
және интенсивті сипатқа ие болады деп біледі 

Ангрогогика мен педагогика және ересектердің білім беру теориясы арасындағы 
тығыз қарым-қатынастар олардың зерттеу пәндерін салыстыруда оңай анықталады. 
Андрогиканың ерекшелігінің бірі, оның табиғатының пәнаралық сипатта болатындығы. 
Жалпы педагогиканың пәні тұлға қалыптасуы ретінде анықталуы мүмкін, ересектерге 

арналған білім беру теориясының пәні әлеуметтік-мәдени институт ретінде ересектерге 
білім беру жүйесі болып табылады. Андрогогиканың спецификалық пәні үздіксіз білім 
беру контексінде ересектерді оқытудың теориясы мен әдістемесі болып табылады.

Андрогогикалық білім беру салаларындағы ғылыми қызығушылықтардың қиылысы 
ересек адам екендігі анық. Ангрогогиканың негізгі функциясы өз атауына тән мағынаға 
сәйкес ересек адамдарға қосымша білім беруді жүргізеді, бұл үшін ересектердің тұлғалық 
табиғаты мен ерекшеліктерін білу керек. Мұндай тұтас көзқарас білімнің дамуының бүгінгі 
нақты тарихи деңгейіне сәйкес келеді. Осыған орай, андрогогикалық білім ересектер 
арасындағы өзара әрекеттесу жүйесіндегі оқытуға байланысты мәселелерге ерекше назар 
аударады.

Андрогогиканың негiзiн салушылар бiлiм беру саласындағы көрнектi американ 
қайраткерi Малколм Шеппард Ноулз, ағылшын ғалымы Питер Джарвис, американдық 
ғалым Р.М.Смит. Малколм Шеппард Ноулз 1970 жылы «Ересектерге бiлiм берудiң қазiргi 
тәжiрибесi» атты еңбегiнде осы бағыттағы iзденiске алғашқы қадам жасады.

М.Ш.Ноулз бойынша «Андрогогика – ересектерге бiлiм алуға көмектесу өнерi 
мен ғылымы». Ал Швейцар зерттеушiсi П.Фюрте «Андрогогика – адамды өмiр бойы 
қалыптастыру туралы ғылым» деп есептейді.

Б.А.Тұрғынбаеваның «Андрагогика» атты оқу-құралында «Білім беру – адами 
қасиеттің бейнесінің мазмұндық және процессуалды жағынан жүйелендірілген оқыту мен 
тәрбиелеу негізінде мақсатты түрде дамуы мен қалыптасуының әлеуметтік-мәдени тетігі» 
деп, білімнің бірнеше түрлеріне сипаттамалар береді: терең білім, қолданбалы білім, озық 
білім, қабаттас білім, орнын толтыратын білім, түзететін білім, дамытпалы білім, қолдау 
болатын білім, толықтыратын білім. Әрине, барлық білім түрлері – субъектінің өмір тіршілігі 
мен кәсіби әрекетінің тиімділігі мен нәтижелілігі үшін қызмет етеді. Демек, адам өзінің 
дамуы барысында аталған барлық білім түрлерін игере отырып, дамиды, қалыптасады, 
өзінің қоғамдағы орнын табады, белгілі жетістіктерге қол жеткізеді т.б. 

Ересектерді оқыту - қосымша білім берудің негізгі жолы. Сондықтан қазіргі 
жаhандану дәуірінде андрогогикалық білім беру ғылыми-техникалық прогрестің үдемелі 
дамуының құдіретті факторы және жалпы білім жүйесінің бөлінбейтін, маңызды, өзіндік 
ерекшелігі бар басты бөлігі болып отыр. Қазіргі таңда Еуропаның барлық бөлігінде 
«андрагогика» терминіне қарағанда «ересектерді оқыту», «алдағы білім алу» және 
«ересектер педагогикасы» терминдері жиі қолданылып жүр.

Андрогогикалық білім берудің негізгі міндеттерінің бірі ересектердің қосымша алатын 
білімі әр адамға қоғамның өзгерістеріне қарай бейімделе алуға, өзінің өмірлік, рухани 
күштерін өзгерте, сақтай, үстемелеп қоса алуға, өз шығармашылық әлеуетін көтеріп, өзін-
өзі дамытуға көмектесу. Бұл процестің логикасы ересек адамдардың әр түрлі санаттары 
мен топтарын оқытуға қатысты қажетті ақпаратты іріктеудің теориялық негізін жасауды 
талап етеді. Оларды біріктіруші доминант - ересек адамның жағдайымен сипатталатын 
білім беру үдерістеріне қатысушылардың мәселесі. Осыған байланысты, ол педагогика 
теориясының ажырамас бөлігі бола алады және ересектерге білім берудің теориясы, білімі 
жүйесі, толығымен тәуелсіз білім беру өрісі болып қала алады. Осылайша, андрогогикада 
қазіргі заманғы ғылыми білімнің дамуындағы жалпы тенденциялардың көрінісі айқын 
көрінеді.

Андрогогикалық білімнің ғылыми контексті төмендегі категорияларды қарастыру 
арқылы анықталады:

- адам (ересектену деп сипатталатын оның өмір сүру кезеңіндегі тіршілік әрекетінің 
біртұтастығы );

- ересектену (ересек адамның ерекшелігін оқытудың субъектісі ретінде қарастыруда 
оның жасы мен әлеуметтік шектерін айқындайтын қасиет);

- білім беру (адами қасиеттің имиджін мазмұндық және процецуалық жағынан 
жүйеленген оқыту мен тәрбие берудің негізінде мақсатты дамыту мен қалыптастырудың 
әлеуметтік-мәдени механизмі);

- ересектерге білім беру (өмір бойы үздіксіз білім беру контексінде, адамның кәсіби-
жеке даму үдерісін әр түрлі формаларда жүзеге асыратын үрдіс);

- үздіксіз білім беру (адамның тіршілік әрекетіндегі қызметінің біртұтас кеңістігіне 
қатысты білім беру);

- андрагог (ересектерге білім беру саласында жұмыс істейтін мамандардың жалпы 
атауы).

Андрогогика саласындағы қазіргі заманғы зерттеу ауқымы, ерекшеліктері мыналарды 
қамтиды:

- жасы, жынысы, әлеуметтік мәртебесі, кәсіптік даярлық деңгейі, денсаулық жағдайы 
ескеріле отырып, халықтың түрлі санаттары мен топтарының білім алу қажеттіліктерін 
зерттеу;

- ересектерге негізгі және қосымша кәсіптік білім беру, өз бетіншше білім алуға 
мүмкіндік тудыру, бос уақыттарына сәйкес қосымша білім беру, ересектердің өздерінің 
қосымша білім беру қызметі, рухани даму деңгейі бойынша білім беру қызметінің 
бағыттары, қосымша білім беру формалары мен функцияларын зерттеу және моделдеу;

- ересектерге арналған білім беру жүйесіне керек мазмұндық-мақсатты, технологиялық 
талдауларды дамыту, кадрлық жағынан қамтамасыз ету.

Андрогогикалық білімді қалыптастыру және дамытудың қағидалары: интеграциялық, 
тәжірибеге бағдарланған, адамгершілікті тәрбие болып табылады. Ересек адамның білім 
беру қызметін ұйымдастыру принциптерінің негізгі тәжірибесі: сабақтастық, сызықтық 
емес, ашықтық, өзгермелілік, ынтымақтастық, өзінше білім алуды ұйымдастыру.

Ересек адамның өз білім, білік, дағдыларын әрдайым жаңартып отыруына, қосымша 
білім алуына төмендегі жағдайлар себеп болады: 

- ересек адамның өмірінде қашанда түйткілді мәселелер туындап отыратындықтан, 
оларды шешу үшін оларға білім, білік, дағдыларға, іс-әрекет тәжірибесіне қосымша 
білімдер қажет болып, өмір сүру ережелерін ауыстыруға тура келеді, олар объективті түрде 
оқу мотивіне айналады; 

- кез келген жастағы адамның қоғамда болып жатқан өзгерістерге қатысты ақпаратқа 
деген сұраныстарының болуы; 

- жастың ұлғаюына сәйкес адамның танымдық қызметтің әлсізденуі мен 
нашарлауының табиғи динамикасына қарамастан оқуға деген қабілетінің болуы; 

- адам өмірінің тіршілік әрекеті барысында басқалар үшін де, өзі үшін де тәжірибе 
жинастыруға деген қажеттілік.

Бәсекелестік сияқты нарықтық қатынастарға сәйкес ересектерге қосымша білім 
берудің әр түрлі жолдары тарай бастады. Соңғы уақыттарда қосымша білім беру «білімдік 
қызмет көрсету» аймағына айналғандықтан оған сұраныс пен ұсыныс жоғары. Бұл орайда, 
ересек адамдарға қосымша білім беруді ұйымдастырғанда қазіргі білім беру жағдайында 
кездесетін әдеттегі сыртқы және ішкі қиыншылықтарды ескеру керек. Кейбір ересек 
адамдарда өзінің оқуға деген қабілетінің төмендеуіне қатысты ішкі туындайтын кедергілер 
- психофизиологиялық қиыншылық (оқу ақпаратын қабылдау, есте сақтау, қайталау 
қабілетінің нашарлауы). Психологиялық тұрғыдан алғанда өз еркімен педагогикалық 
ықпалдың «объектісіне» айналуға дайын еместігі - әлеуметтік-психологиялық қиыншылық. 
Қоғамда өмір сүру дәрежесінің кәсіби мәртебесі үшін алған білімі жеткіліксіздігінен өзінің 
білімінің жаңа деңгейін талап етпеген жағдайдағы әлеуметтік қиыншылық. Бұл жағдайда 
ересек адам үшін білімін жалғастырудың мәні болмайды. 

Ересек адамда өмірлік білім алу қажеттілігі мақсатының қалыптаспағандығы 

психологиялық-педагогикалық қиыншылыққа әкеледі. Сол сияқты, үздіксіз білім алуға 
саналы адам ретінде өзі туралы, өз қабілеті, оқу материалын қабылдау ерекшелігі мен 
меңгеруі, ақпараттық қажеттілігі туралы тиісті білімдердің болмауы кедергі келтіреді [2,3].

Кез келген жастағы ересек адамның оқуда нашар болу сияқты қорқыныш сезімі жас 
баладан да қатты болады. Сондықтан білім беру үрдісін жетістікке жету бағыттылығы 
бойынша ұйымдастыру дұрыс. Ересектерді оқыту жүйесіндегі білім беру мазмұны ашық 
сипатта жүреді және олардың ақпарат көздерімен байланысы ерекше болады. Осыған орай 
әдебиеттер пен әртүрлі бағдарламалық өнімдерді ұсынып, оларды заманауи дерек көздерін 
пайдалану арқылы өз бетінше ақпараттық ізденіс жасауға бағыттау керек, өйткені ересек 
адам алғашқы дерек көздерін өз бетінше талдауға қабілетті. Осындай талдау қосымша білім 
алудың нәтижелі жолы болып табылады. Ересектерге қосымша білім беру жүйесі қазіргі 
қоғамның прогрессивті-қарқынды, эволюциялық дамуын тұрақтандыратын тетік қызметін 
атқарады. Ересек адамды оқыту, әдетте, олардың жеке уақыт тапшылығы жағдайында жүзеге 
асатынын ұмытпаған жөн, сондықтан мұндайда жеке дара ұсыныстар мен мүмкіндіктерді 
ескере отырып, уақытты нақты белгілеу аса маңызды. 

Андрагогикалық амалды қарастыра отырып, негізгі іс-әрекетке мыналарды 
жатқызамыз: академиялық түрдегі қосымша оқыту іс-әрекеті, кәсіби іс-әрекет, қосымша 
оқыту-кәсіби іс-әрекет, жалпы мәдени іс-әрекет [4]. Бұл ересек адамдарды қосымша терең 
білімдерді игеруге бағыттайды, оларға сүйене отырып ересек адам кез келген тақырыптағы 
кәсіби іс-әрекеттің негізгі және қосымша жақтарын дамыта алады. Осылайша, ересектерге 
қосымша білім берудің мәдениетін қалыптастыру олардың түпкілікті білім инвариантын 
игеруімен айқындалады және ол қажетті ақпаратты қолдана отырып қандайда бір 
тұжырымдамалар, теориялар мен ойларды тани алып, өзінше қорытынды жасай алуы 
дегенді білдіреді . 

Білімді ересек адам өзінің игерген қосымша білімі мен мәдениетін әдеттегі, қалыптан 
тыс шешімдермен қатар, жаңа шығармашылық мәселелерді шешуде өзектендіріп, дұрыс 
қолдана алады. Бұл ересектерге қосымша білім беру жүйесінің негізгі талаптарын, 
ережелерін қалыптастыруға көмектеседі. Олар: 

- ересектерге қосымша білім беру жүйесінде қабылданған шешімдердің жалпылама 
және жергілікті болуы; 

- қосымша білім беру үлгілерінің қызмет етуінің жобалы және шынайы болуы; 
- қосымша білім беру жүйесінің контекстік мазмұнының, эволюциялық логикасының 

болуы; 
- нәтижелерге жетудің қайшылықсыз тұжырымды, мәдени технологиялық болуы;
- жаңа мақсатты болжам арқылы анықтау және қабылдау; 
- әрбір адамның рухани субъектілігін мойындау, мәдени қарым-қатынасты нығайту. 
Ересектерге қосымша білім берудегі андрогогика ғылымының негiзгi шарттары:
- ересек адамның жеке өзінің бiлiм алуындағы жетекшi рөл сол үйренушiнiң өзiне 

тиесiлi;
- қосымша білім алушы ересек адам өзiн-өзi басқаруға, өзiн-өзi көрсетуге ұмтылады 

және солай сезiнеді;
- қосымша білім алушы ересек адамда өзiнiң және өзгелердiң үйренуi барысында қажет 

болуы мүмкiн болатын өмiрлiк тәжiрибесi бар;
- қосымша білім алушы ересек адам өмiрлiк маңызы бар мәселелердi шешу мен нақты 

мақсаттарға жету үшiн бiлiм алады;
- қосымша білім алушы ересек адам оқу барысында алған бiлiм-бiлiк-дағдыларды 

кейiнге қалдырмай пайдалануды көздейдi;
- қосымша білім алушы ресектердiң оқу iс-әрекетi кейде шектейтiн, кейде көмектесетiн 

уақыттық, кеңiстiктiк, тұрмыстық, кәсiптiк және әлеуметтiк т.б. факторлар арқылы өзгерiске 

түседi;
- қосымша білім алушы ересектердi оқыту үрдiсi оның барлық (жоспарлау, жүзеге 

асыру, бағалау және түзету) кезеңiнде оқытушы мен қосымша білім алушының бiрлескен 
iс-әрекетi түрiнде ұйымдастырылады.

Қазіргі заманғы практикада сынақтан өткен жетекші идеялар мен модельдер 
андрогикалық қызметтің тәжірибелік бағдарлануын, оқытудың сапасына әсер ету қабілетін 
көрсетеді, жұмыспен қамту орталықтары, кәсіптік оңалту орталықтары, біліктілігін арттыру 
институттары, қосымша білім беру мекемелері сияқты маңызды әлеуметтік институттардың 
мазмұны мен технологияларын дамыту үшін негіз болып табылады. Ересектерді оқыту 
тәжірибесін танитын және жинақтайтын ғылым ретінде, Андрогогикалық дайындық өмір 
бойы білім беру мәселесін шешеді, сондай-ақ, ересектердің білім беру мақсаттарын ақылға 
қонымды түрде тұжырымдауға және іске асыруға мүмкіндік береді. Қорытындылай келе 
ересектерге қосымша білім берудің білімдік қызмет аймағының ерекшеліктеріне тоқталсақ: 

- оқытудың мазмұнының, түрлерінің, әдістерінің әртүрлілігі; 
- білім алушыларға білімнің деңгейін, уақытын, ақысын, мазмұны мен әдістерін, 

түрлерін таңдауға мейлінше еркіндіктердің берілуі;
- білімдік қызметті тұтынушылардың қажеттіліктеріне бағыттау;
- көрсетілетін білімдік қызметке кепілдіктің берілмеуі;
- әртүрлі білімдік қызметтер арасындағы бәсекелестік;
- білімдік қызметтің ақылы болуы, деп тұжырымдауымызға болады. 
Ол ересектер өмірінде білім берудің дамуы, әлеуметтенуі және адаптивті рөлін 

қамтамасыз ететін қағидаттарды көрсетеді, кәсіби білім берудің және біліктілігін көтерудің 
ғылыми және әдістемелік құралдар деңгейін қалыптастыруға мүмкіндік береді. 

Әдебиеттер тізімі

1.	 Тұрғынбаева Б.А. Андрагогика. -Алматы: «Алатау» баспасы, 2011. - 180 б. 
2.	 Громкова М.Т. Андрогогика: ересектерге арналған білім беру теориясы мен практикасы. ЮНИТИ-M: 
2005. -310 б. 
3.	 Абдраманова Г. Б., Оспанова Г. К. Үздіксіз білім беру жүйесінде ересектерді оқыту ерекшеліктері // 
Молодой ученый. - 2016.
4.	 Андрагогикалық тәсілдеменің негізгі ұғымдары. Кукуев А.И.// Оңтүстік Федеральді Университетінің 
Хабарлары. Педагогикалық ғылымдар. - № 9, 2009. - 57-64 б.

Б. Ж. Жиентаева
Евразийский национальный университет имени Л.Н.Гумилева, 

Нур-Султан, Казахстан

Особенности дополнительного образования взрослых 

	 Аннотация. В данной статье подчеркивается важность андрагогического образования, 
рассматриваются особенности дополнительного образования взрослых, андрагогические условия образования 
взрослых и основные принципы андрагогики. 
	 Дополнительное образование взрослых  - одно из важных направлений, способствующих развитию 
страны. Эффективная профессиональная деятельность не  ограничивается  знаниями по конкретной 
специальности. Необходимы дальнейшее обучение, совершенствование имеющихся навыков и получение 
новых.  Особенность андрогогического образования заключается в том, что оно направлено на получение 

дополнительных знаний и навыков в соответствии с социальными и экономическими изменениями в 
обществе, а также на удовлетворение потребностей взрослого в обучении на протяжении всей жизни.
	 Ключевые слова: андрагогика, дополнительное образование, непрерывное образование, основные 
правила системы образования взрослых, андрогогическая образовательная деятельность.

Features of Adult Education

Abstract. This article discusses the importance of the development of adult education in the country and 
the characteristics of adult education and the basic conditions of the science of androgogy. Also considered are the 
features of additional adult education and the basic principles of andragogy. Additional adult education indicates that 
in the country of androgynous education is one of the most important areas of development of our civilization and 
is not limited to their knowledge in a particular specialty, as well as the effectiveness of their professional activities 
by continuing their further education and advanced training. The peculiarity of androgynous education shows that it 
is aimed at obtaining additional knowledge and skills in accordance with social and economic changes in society, as 
well as at satisfying adult learning needs throughout life. 

Keywords: androgogy, continuing education, continuing education, the basic rules of the adult education 
system, androgynous educational activities.

